
79

Ma tanto pûa l’ëa questa e trasparente

Ch’a ve lasciava vedde, comme ûn veo

Cristallo lûcidiscimo o uña lente,

O fondo do gran lago tutt’a reo,

Astregôu con ricchezza sorprendente

Di oggetti ciù preziosi d’ûn mûseo.

Zoofiti, conchiglie, minerali,

E prie preziose e spunze e perle e coali.


80

E in mezo a-ô stesso, comme se i veddesci

Ciæi e distinti dentro d’ûn’ampolla,

Veddeivi ûn mondo d’eleganti pesci,

Che se demoan corrindo a sciammi e in folla,

O giandonando soli e comme nesci: 

Chi va in çà e in là, chi monta, chi se bolla,

Chi fa, schittando fêua de l’ægua, a scena

Che in mezo a-ô porto i mûsai fan a Zena.


81

Serrava intorno quella tæra immensa

Uu’erboatûa magnifica e stûpenda,

Pe ramme e fêugge coscì ricca e densa,

Che tûtti s’intressavan a vicenda

Fin a-e sponde ne-a so circonferensa

Serrando ô lago comme uña gran cioenda;

E ô paiva questo bello, liscio e ûnio

Un vasto spêgio co-a cornixe in gio.


82

Cornixe, che se n’ëa per ûn mion

D’oxelli, che sfiezavan tutt’intorno,

E se ô so cô ô l’ëa neigro e non verdon,

Non d’erboi innumerabili un contorno,

Ma l’aviesci sûpposto ûn gran cordon

De nûvie in mâ desteiso a Mezogiorno;

Tanto l’ëa eguale, ûnio, compatto e spesso

De ramme e fêugge quell’immenso intresso.

